KODEKSI ŽURNALISTJENGO SRBIAKO 
- Direkcie thaj smernice -

PREAMBULA

UNS thaj NUNS akava kodeksi anena sar etikako standardi profesionalno bukjako žurnalistjengo. 

Buti žurnalistesko te dikhlarol profesionalno thaj etikake principja save siton ano Kodeksi, thaj te oven opipe presienge vaš odola principja te phagen. 

Kodeksi dela propozalo vaš solidaripe e kolegenca kana siton uškavde standardja profesionalno bukjake e žurnalistjengo. 

Obrazloženje:

Profesionalno thaj etikake standardja definišime ano akava Kodeksi rodena vazdipe barikanipe žurnalistjenga profesiako, te propagirinen mangipe vaš tromalipe gndipasko, vakheribasko thaj sikavipasko, sar ini biphanglipe mediengo. 

Žurnalistja save phagena principja akale Kodekseske našti te logarinen pedo birezervno devipe dumo žurnalistikake kedipengo thaj kolegengo. 

Medije manglape ano interesi publikako vaš pherde, ano vakhti thaj čačikane informišipa čhivena pedo sa aver interesja. Ano konteksti akale Kodeksesko, interesi publikako talohalovela iklovipe sa semne informacie save drabarutneske/ašuneske/dikhavneske kotar ažutipe vaš formiripe pere krisesko/gndipasko kotar fenomenja thaj amalikane keripe. 

Vaš realizuipe akale Kodeksesko godarutne siton ini redaktorja ini editorja. 

Obrazloženje:

Žurnalistja, jase redaktorja profesionalno siton godarutne publikake (drabarutneske/ašuneske/dikhavneske), a na editoreske/mangineske (raštrake thaj interesno grupjenge), thaj olenge privatno, ekonomikane, politikane thaj aver interesjenge.

Editori/manginutno siole bidilemako hakaj te resol ekonomikano profiti thaj olea te vastalutno ano menadžmenti medijengo. Ano jekh vakhti, sebepi so si medije sito publikako interesi, thaj manginesko hakaj našti ole te uškavol. Ekonomikano, politikako thaj privatno interesi editoresko/manginesko našti te oven alibi thaj sebepi vaš phagipe akale Kodeksesko. 
Editori/manginutno na manglape pedo poro šero, bi avazipe redakciako, te paruvinol redaktoreski politika medijengi. 
Editori siole hakaj te definišinol redaktorjengi politika, hema oj našti te ovol ano konflikti e kanunea ni e profesionalno kodeksea. 

I  ČAČIPE RAPORTIRIBASKO

1. Obligacia žurnalistesko sito kaj čačikano, objektivno, pherdo thaj ano vakhti raportirinela kotar keripe kotar interesi vaš publikake, pačavipa hakaj publikako te djanol čačipe thaj te adikharolpe kotar fundone standardja žurnalistikaka profesiaki. 
Direkcie:
• Šajipaski presia ikalda informaciako pedo medije jase medijake manginutneske našti te kerol presia pedi pratsav kotar olako iklovipe. 
• Politikaki jase ideologiaki palalutnipe informaciako našti te kerol presia pedi pratsav kotar olako iklovipe, ini te sine kaj odoja politikaki jase ideologiaki palalutni ano kontrapozicia e politikake gndipa žurnalisteske, redaktoreske jase manginutno medijako. 
• Mothovdipe politikake partiengo jase aver interesno grupengo musaj te oven leparde sar adjahar. Ani situacia kaj o mothovdipe redakcisko lačhardo, drabarutne/ašunenutne/dikhavutne musaj te oven informišime kotar primarno hanig informaciako.  

• Redakcisko lačharipe mothovdipasko našti te pharuvinol faktja, konteksti ano save istemalkerdile, ni olengo gndipe. 

2. Hakaj medijengo te ovel olen aver-aver redakciake konceptja, hema obligacia žurnalisteski thaj redaktoreski te keren šužo ulavipe maškar faktja save legarena komentarja, hipoteze thaj spekulacie. 
Direkcie:
• Medije save legarena agenciake nevipe akharena godaripe vaš odova so ikalena. Te sine kaj agencia phendutni sar hanig informaciako, čhinaripe jase pherdipe odola informaciako našti te pharuvinol elementarno semnipe jase klidutnipe savi agencia plasiringja. 
• Kana ikalenape rezultatja rodipe publikake gndipaske, šukar sito te phenolpe: anav agenciako savi kergja rodipe, odova so rodingja rodipe, gendo djenengo so pučlile, vakhti kana pučlipe kerdilo, pučlutne save čhivdile e pučlutnenge. 
• Te sine kaj ikaldilo komentari savo sito opipe e redaktorjenga politika jase pozicia redakciako, šukar te delpe propozalo e drabarutneske/ašuneske/dikhavneske kotar odova te oven informišime. 

• Putardo keripe vaš rig jekha politikaka partiake jase opciake biphando sito e profesia žurnalistjengo. 
• Žurnalistja nanolen obligacia e personake save intervjuišinde te den autorizacia tekstesko. Te sine kaj, ano vakheripe e redaktorjenca palem delape autorizacia, intervjuišimi persona nanola hakaj te pharuvinol žurnalisteske pučipe, gndipe thaj konteksti pere amboldipe. 

• Pharuvipe fotografiake nane mukle bi avazi e autoresko. 

• Musaj šužo te phenolpe ulavipe maškar dokumentarno fotografia thaj fotomontaža. Drabarutno/dikhavutno našti te anenpe ano došalutno gndipe. 
• Bimukhle siton drakonsko intervencie kana kerelape digitalno lačharipe dokumentarno fotografiako. Mukhle siton numa minimalno korekcie (ani umal koloreski, kontrasteski, thaj aver) save na kerena presia pedo fundo fotografiako. 
3. Žurnalisti musaj te dol hanig informaciaki savi legarela. Te sine kaj hanig na mangela te ovol mothavdo, žurnalistja thaj redaktorja kerena buti e bara profesionalno pačavipa thaj pere profesionalno autoriteta bešena pali informacia  thaj siton godarutne vaš olako čačipe. 

Direkcie:
• Ani situacia kaj hanig informaciako kerela čhinavdipe te ačhol bianavdino, redakcia manglape odova te pačavinol. Kotar akava regula šaj te cidolpe, te sine kaj informacia sitoj vaš planiripe daj mudaripe, jase phagipe ačhimosko režimi thaj arakhipe raštrako, kana sitoj obligacia redakciako odova te phenol ano kompetentno orgajna. Propozalo sito kaj ano adjahar situacie te konsultuinolpe juridikako turvinutno. 
• Ikaldipe informaciengo save siton leparde sar garavutne, muklo sito numa te sine kaj dikholape kaj hakaj publikako te ovol informišimi prioritetno ze so siton sebepja garavipe informaciake. 

4. Žurnalisti manglape, kana odova sito musaj, te konsultuinol so pobut haniga thaj te resol olenge te phenen poro gndipe. 

Direkcie:
• Žurnalisti manglape te konsultuinol majhari duj biphangle haniga informaciake save dendi informacia ka verifikuinen jase ka peraven. 
• Duj maškarpeste biphangle haniga informaciake poulavdipe siton manglutne ani situacia kana si indicia kaj oficielno hanig dela bipherdi thaj/jase bičačikani informacia. Egzistiribe duj biphangle haniga informaciake jekha-jekh siton šukar ini ani situacia kana klidutne informacie iklona kotar anonimno jase pačavutno hanig. 

5. E žurnalistipa biphando sito iklovipe bifundome davije, hovavipe, avazja, sar ini imaginarno lila jase lila savengo autori nane pendjardo jase olesko identiteti našti te verifikuinolpe. 
Direkcie:
• Teksti lilesko savo iklola musaj te ovol ano rami e principjenca profesionalno etikake. 

• Ini kaj adresa bičhaldutnoski na manglape te ikalolpe, oj musaj te ovol pendjardi redakciake. Te sine kaj si dondo ano identiteti bičhaldutnosko, lil na manglape te ikalolpe. 

• Ikalipe imaginarno lilengo nane mukhlo, sar ni intervencie pedo lila bi avazipe autoresko. 

• Ani situacia kana žurnalisti dikhlarela kaj ikalipe biverifikuime informacie jase spekulacie vaš interesi publikako, manglape šužo thaj bidilemako te phenol kaj informacia nane verifikuimi. 
II  BIPHANGLIPE KOTAR PRESIA 
1. Žurnalisti manglape te ovol opipe prekal sakova presia pedo tromalutno keripe profesiako, sar ini prekal sakoja forma cenzuraki. Žurnalisti lela buti numa kotar kompetentno redaktorja.  Žurnalisti našti te truminol iklovipe semne informaciengo numa te sine kaj musaj te verifikuinolpe čačipe. 

Direkcie:
• Žurnalisti/redaktori manglape te mothavol e publikake kotar presie save tangarena tromalipe informišipasko thaj biphanglipe medijengo. 
• Redaktori manglape te uluvinol žurnaliste kotar sakoja forma cenzuraki thaj presiaki save siton oleske pendjarde, bi dikhipa siton mi kotar editori/manginutno, raštra, interesno grupe, thaj aver. 

• Autocenzura adikharelape sar phagipe profesionalno etikake norme. 

• Redaktoreske intervencie na manglape te pharuvinen faktja, konteksti thaj pozicie žurnalisteske save hraminena teksti/artiklo. Ani situacia kaj redaktori pharuvinela faktja, konteksti thaj pozicie save ikaldile ano teksti/artiklo, žurnalisti siole obligacia kaj kotar odola intervencie cidelape. 

• Anav tekstesko/artiklosko našti te ovol kontra kotar ilo tekstesko/artiklosko.

• Anav tekstesko/artiklosko sito talo jekha-jekh etikake principa sar ini korkoro teksti/artiklo. 

• Sasave intervencie (redaktoreske, grafikake redaktoreske, dizajnereske, thaj averenge), ani kompozicia fotografiaki, bimukhlutne sito bi avazipe autoresko. 

2. Ekonomikane thaj politikake interesja editoreske našti te keren presia pedi redakturjengi politika pedo adjahar čhane savo šaj vaš konsekvenca te ovol bičačikano, biobjektivno, bipherdo thaj ano bivakhtesko informišipe publikako. 

Direkcie:
• Te sine kaj raportirinelape kotar individue thaj kompanie save siolen manginesko kotor ano medie, delape propozali kaj o žurnalisti/redaktori phenela odova fakti. 

• Te sine kaj editori mediako siole manginesko kotor ani organizacia, kompania kotar savi kerelape raporti, žurnalisti/redaktori manglape odova te phenol sar fakti. 

3. Pedo  žurnalisti našti te kerolpe presia vaš te sikavol gndipe opipe kotar olesko godaripe. 

Direkcie:
• Žurnalisti našti te ovol sankcionišimo vaš odova so na mangela te raportirinol opipe poro alosaripe thaj moralno principja. 

• Te sine kaj žurnaliste truminena te raportirinol opipe pere pačavipa, ov siole hakaj te pendjarol e publika odolea. 

III  ČHINAVIPE KORUPCIAKO THAJ KONFLIKTI INTERESESKO

1. Žurnalisti našti te lol jase te rodol materijalno jase aver daj mištipe vaš kedipe, iklovipe, trumipe vakhtesko jase čhinavipe kedipasko jase iklovipe informaciako. 
Direkcie:
• Te sine kaj žurnalisti e vakherdutnoa arakhelape ano restorani, hardjipe perela pedi redakcia. Ani situacia kaj odova našti te kerolpe, žurnalisti manglape te insistirinol pedo malavdipe ano daj than savo na rodela hardjipe. 
• Žurnalisti/redaktori našti te bikinol dokumentja, audio/video materiali, pustikja thaj aver materijalja savo lela ano reso medijengo raportiribe. Adjahar materijali na manglape te delpe aver medijenge bi avazipe kotar hanig informaciako. 

• Delape propozali kaj materijali savo lelilo kotar hanig informaciako ačhola ani redakcia jase dokumentaciono centri medijako vaš savo žurnalisti/redaktori raportirinela. 

2. Žurnalisti siole obligacia tana lol denipen te sine kaj šaj e sebepea te gndinolpe kaj o denipen phando e keriba oleska profesiako thaj šaj te kerol presia pedo objektivipe ani buti. Žurnalisti siole obligacia te phenol ani redakcia kaj dendilo jase lelilo denipen phando e keriba žurnalistjenga bukja. 
Direkcie:
• Leipe denipasko sito mukhlo numa ano situacie kana sito alavi kotar propagandno materijali (kalemi, notesi, kačketi, thaj aver), jase šeja tikne materijalno molipaske.

3. Te sine kaj individua jase organizacia pokinde dromeske hardjipe žurnalisteske/redaktoreske/redakciake, ov manglape odova fakti te phenol ano teksti/artiklo. 

Direkcie:
• Te sine kaj raportirinelape kotar teme save siton kotor studijsko phiribasko, profesionalno siklovipe jase stipendia, a save organizuinena thaj pokinena raštrake orgajna, maškarthemutne thaj kerutne bithagarutne organizacie thaj fondacie, politikake partie, kompanie thaj aver, palem odova musaj te ovol bidilemako phendo ano teksti artiklo. 

• Redakcia manglape te pokinol oficielno phiripe žurnalistjengo, divesko lovo, phiribasko hardžipe žurnalisteske pedi buti, bileta vaš aver-aver keripe, thaj aver. 
4. Žurnalisti na raportirinela kotar teme save siolen privatno (personalno jase gruno) interesi. 

Direkcie:
• Na ka adikharolpe bimisalutno te sine kaj žurnalisti savo ano daj situacia siole ini personalno interesi te raportirinol kotar odoja tema te sine kaj ano pučipe buti kotar pobufljardo publikako interesi (pomisal, žurnalisti savo  djivdinela ano jekh kotor dizako hraminela teksti kotar manglipe kaj ano odova kotor dizako lačharelape nevi skola). 

5. Žurnalisti manglape te kerol sa vaš te cidolpe situaciata savi šaj te anol dji konflikti interesesko, čačikano jase imaginarno, thaj save šaj ole te truminol te kompromituinol poro autoriteti jase autoriteti profesiako. Žurnalisti savo našti te cidolpe kotar konflikti interesesko manglape bitrumibe vakhtesko kotar odova te informišinol redaktore. 

Direkcie:
• Žurnalisti na manglape te raportirinol jase te ikalol poro gndipe kotar manuša savenca sito familia, prandimo, sar ini kotar paše familiake jase amalikane relacie. 
• Žurnalisti/redaktori na manglape te raportirinol kotar teme save siolen personalno, politikano jase komercialno interesi, pomisal sar djeno direkciako, kontrolako jase ekonomikano šerutnipe kompaniako/organizaciako/klubesko, thaj aver. 
• Žurnalisti na manglape te kerol buti kotar sektori ano savo djeno oleska (paše thaj podur) familiako jase pašutno amal siole zoralipe pratsavipasko. 

6. E žurnalistikana profesia biphando sitoj buti ano PR thaj marketingeske agencie, agencie vaš lobiripe, raštrake orgajna thaj institucie, sar ini ani politikake partie.

Direkcie:
• Leipe kotor ani politikaki, alosaribaski jase mediaki kampanja (politikaki partia/kompania, thaj aver), našti te kerolpe ano jekh vakhti e žurnalistikake/redaktorjenga bukja. Politikako aktivipe djene familiake žurnalisteske/redaktoreske adjahar šaj te zumavinen čačikano jase imaginarno konflikti interesesko. 

• E žurnalistikana profesia biphando sito buti ano kontrainformativno, informativno thaj aver arakhlipaske agencie jase buti vaš odola servisja. 

7. Žurnalisti našti te ovol ano nisavi forma bizniseske relacie e subjektenca savengo aktivipe bukja učharela. 
Direkcie: 

• Žurnalisti našti te hraminol kotar ekonomikane amalipe kotar savesko biznisesko suksesi sito phando ini olesko jase interesi oleska (paše thaj dur) familiako jase amaliengo. Te sine kaj adjahar interesi si, žurnalisti manglape, kana lela adjahar buti, kotar odova te informišinol redaktore. 

• Žurnalisti našti te raportirinol kotar akcie save siole jase savenca mangela te iklol ani berza. 

IV  GODARIPE ŽURNALISTESKO

1. Žurnalisti, majangle, godarutno sito pere drabarutnenge, ašundalenge thaj dikhavutnenge. Odova godaripe našti te čhivol talo interesja averenge, a poulavdipe talo interesja editoreske, thagarutnake thaj aver raštrake orgajnenge. Žurnalisti musaj te ovol opipe sarenenge save phagena manušikane hakaja jase siton vaš daj forma diskriminaciaki, vakheribe bikamibasko thaj zumavipe pedozoralipe. 

Direkcie:
• Žurnalisti manglape te informišinol redaktore te sine kaj oleske personalne, ekonomikane, politikane thaj aver interesja haminenape e profesionalno bukja. 

• Žurnalistjengi profesia biphandi sitoj e bufljaripa bilo savi forma: polno, etnikako, rasno, socialno, jase religiako stereotipi. Stereotipja save žurnalistja privatno siolen našti te oven emituime/ikalde ni ano nisavo konteksti, ni putardo, ni garavdo. 

• Bimuklo sito kolokvijalno, pežorativno thaj biprecizno anavipe disave grupenge. 
• Ano raportja kotar phare došalimaske keripe, nacionalno, rasno, religiako, ideologiako thaj politikako djenipe, sar ini seksualno orijentacia, socialno thaj prandipasko statusi odolengo so siton dondutne jase viktimja, leparenape numa ani situacia kana orijentacia, djenipe jase statusi ano direktno relacia e forma thaj natura kerdimo došalipasko keripe. 

2. Falsifikuipe dokumentjengo thaj plagijati bimukhle siton thaj adikharenape sar phare phagipe standardja profesionalno keripe žurnalistjengo. 

Direkcie:
• Istemalkeripe averenge informacie, ideje, rodipe, thaj fotografie thaj grafikake sheme bi adekvatno phenibe hanigako, adikharelape sar plagijati, thaj sikavela jekh kotar majphare čalavdipe profesionalno thaj etnikake standardja. Plagiati uškavela kredibeliteti žurnalistesko/medijake kheresko, thaj anela dji ko našalipe pačavipe drabarutnesko/dikhavnesko/ašundanesko ani žurnalistjengi profesia. 

3. Žurnalistja manglape te pačavinol regula kaj si premisa bidošalipaski thaj našti khonikaste te phenol kaj si došalo dji na delape krisipaski decizia. 

Direkcie:
• Medije manglape te ažutinen hakaj pedi premisa bidošalipasko thaj te uluvinen privatibe thaj identiteti dondunesko thaj kerdutnosko, ini ani situacia kana pačavinelape došalipe. 

• Uluvipe privatibasko thaj identitetesko talohalovela na numa uluvipe anavesko (te denpe dondutneske inicialja), već ini uluvipe aver gendjengo save šaj te den direkcia pedo olesko identiteti; fotografia, adresa, te mothavolpe sar dikhola, sito mi prandimo, socialno statusi, djenutnipe daj grupake, anava familiake djenengo, pašutnengo thaj amaljengo. 
• Viktimja thaj dondutne but var na haljovena zoralipe medijengo. Žurnalisti siole obligacia odova te lol thaj vaš odoleske tana bilačho istemalkerolpe bidjandipe e djenengo savea vakharela. 

• Te sine kaj viktimi daj došalipasko keripe dela avazi vaš vakheripe, žurnalisti našti pedo fundo odole vakheribasko te mothavol identiteti viktimesko jase eventualno djenesko savo odova kerdoj. 

• Te sine kaj raportirinela kotar kerdimo došalimasko keripe, žurnalisti musaj te dol sama, kaj ano vakheribe e ispatutne manušenca, na mothavela identiteti viktimesko, jase identiteti thaj hakaj pedi premisa bidošalipasko e donutne manušesko. 
• Žurnaliste musaj te ovelole ano dikhipe šajipe bilačho istemalkeripe thaj manipulacia savenca šaj te sikavenpe te phena kaj siton viktimja disave došalipaske keripe. 
4. Žurnalisteske sito stopirimo te istemalkerol bimisalutne, zumavipaske, pornografsko thaj aver matrijalja save šaj te keren bilačhi presia pedo čhavore. 

5. Žuralisti musaj te pačavinol thaj te uluvinol hakaj thaj barikanipe čhavorengo, viktimja mudaripaske, persone e hendikepea thaj aver uškavde grupengo. 

6. Žurnalisti manglape te uluvinol kultura thaj etika publikake alavesko, te pačavinol hakaj pedo amboldipe, jeftisaripe thaj te lačharolpo došalipe thaj manglape ano vakhti te ikalol adekvatno lačharipe pere došalipasko. 
Direkcie:
• Medije manglape, bi trumibe vakhtesko, te ikalen čačikani thaj pherdi informacia, ini te sine kaj bimangipa plarisinde informacia vaš savi palo odova iklisto kaj sitoj bifundomi davia, bioficielno informacia, čhungaripe jase arman.
7. Žurnalisti/redaktori našti te ovol vaš odova kaj ani disavi žurnalistjengi forma plasirinela bilo savo forma komercialno sikavipe jase politikaki propaganda. Žurnalisti našti te čhivol poro parafi talo komercialno sikavipe jase politikaki propaganda. 

Direkcie:
• Žurnalisti/redaktori manglape te fuljinol plarisiripe komercialno sikavipe jase politikake propaganda ani forma žurnalistjengo teksti. 

• Žurnalisti manglape ulavde te ovol pačiv kana istemalkerela mothovdipe vaš publikake, tekstja thaj aver materijalja PR thaj marketingeske agenciengo, dureder kaj on primarno siolen reso kaj vaš klijentja (direktno jase indirektno), resena bipokibasko thaj šukaripasko publiciteti. 

V  ŽURNALISTIPASKI SAMA
1. Žurnalisti siole obligacia te pašol pi buti e bara profesionalno sama. 

2. Žurnalisti našti sar korolo te pačavinol e hanigake informaciako. Žurnalisti musaj te legarel logari kotar odova kaj hanig informaciako but var dikhlarena poro interesi jase interesi amalikane grupengo savenge on perena thaj adaptirinena pere alavja odole interesjenge. 
Direkcie:
• Ano kontakti e haniga informaciako musaj te dolpe ulavdi sama vaš te cidolpe kotar čačikani jase iluziako jekhrigutnipe, iklisti kotar intimno personalno relacie.  
• Drabarutno/dikhavutno/šundalo musaj te oven informišime kotar direktno mištipe savo hanig šaj te resol kotar iklovipe informaciako. Te sine kaj hanig siole direktno interesi, jase mangela daj kasa te marolpe, drabarutno/dikhavutno/šundalo musaj kotar odova te oven informišime. 

3. Te sine kaj citolape faktja save šaj semno te keren presia pedo pozicia publikaki kotar daj keripe odova sito jekha-jekh sar kana mangelape te bangarolpe čačipe jase te ikalolpe hovavipe. 

Direkcie:
• Te sine kaj hanig informaciaki portparoli politikako partiako, individue thaj kompanie, odova gendo musaj te phenolpe soske šaj te ovol olengo direktno jase indirektno presia pedo objektivipe raportiripasko. 
4. Žurnalisti musaj te ovol djando vaš riziko kotar diskriminacia savi šaj te bufljaren medije thaj ka kerol sa te cidolpe kotar diskriminacia savi siton fundomi, maškar aver, pedi rasa, poli, phuripe, seksualno orijentacia, čhib, religia, politikako thaj aver gndipe, nacionalno thaj amalikano manušesko kiki.
Direkcie:
• Djenipe disava etnikaka, politikaka, ideologiaka, thaj aver daj grupake, sar ini prandipasko statusi, religiake orijentacia, amalikani hanig, phenelape numa ani situacia kana odova gendo musaj vaš pherdo haljovipe kontekstesko keribasko vaš kotar raportirinelape. 
• Žurnalisti musaj te ciden fraze save siolen šovinistikane, seksistikane, jase pedo bilo savo aver čhane diskriminatorno konotacia (po misal: “djenutne polačhe poleske”, “djenutne pozorale polesko”, “crnogorjengo melalipe”, thaj aver). 
VI  RELACIA PREKAL HANIGA INFORMIŠIBASKE 
1. Žurnalisti siole hakaj te rodol sa situacie thaj faktja kotar keripe save siton kotar interesi vaš publika. 
2. Žurnalisti ano kedipe informaciengo našti te kerol zoralipa te lol, presia thaj tradipa e hanig informaciake. 

Direkcie:
• Uzo odova so našti te keren presia pedo hanig informaciako, žurnalistja našti te den alavi ni pošukar raportiribe ano pharuvipe vaš informacia. 

3. Žurnalisti manglape te pačavinol rodipe hanigako informišipasko vaš anonimnipe. Te hovavelpe vaš anonimno hanig sito pharo phagipe standardjengo profesionalno keripe žurnastesko. 
Direkcie:
• Istemlakeripe anonimno (pačavutne) haniga informaciake generalno na kerelape sar propozalo, numa te sine kaj nane aver čhane te avolpe dji informacie kotar baro semnipe vaš publika. 

• But var, istemalkeripe bianavutne haniga informaciake sikavela numa čhane kaj hanig jase korkoro žurnalisti/medije ikalena bičačikane, bipherde thaj nakobor manglape verifikuime informacie. Ani situacia kaj sikavelape kaj garavipe hanigako sito vaš te učharolpe olesko biegzistiripe, kredibiliteti žurnalistesko/medijesko ka ovol seriozno aravdo. 
• Anonimnipe/pačavutnipe manglape te delpe hanigenge save šaj te den informacie “kotar angluno vast”, jase vaš dokumentja save direktno verifikuinena, jase, korkore pesta, sikavena informacia kotar baro semnipe vaš publikake. 

• Redaktori siole obligacia kaj e žurnalistea dikhlarela sebepipe vaš istemalkeripe anonimno (pačavutno) haniga informaciake. Ano odova gndipe, musaj kaj jekh redaktori djanela thaj uluvinela identiteti anonimno hanigako. 

• Te sine kaj hanig informaciako rodela kotar žurnalisti kaj olesko identiteti na mothavela ni e redaktoreske, adjahar rodipe manglape te fuljinolpe. 

4. Žurnalisti manglape te mothavolpe e hanigake thaj te phenol medije vaš savo ano odova momenti kerela buti, numa te sine kaj aver keribe sito ano interesi publikako thaj kana kerelape ano rami e regulaminenca save hraminela akava kodeksi. 

Direkcie:
• Hohavno sikavipe thaj bičačikano identifikuibe medijesko vaš savo žurnalisti kerela buti nane mukhlo. Žurnalisti pi buti našti te sikavolpe sar persona save siole ulavde kompetencie, biznismenja jase “aver dizutne”.
• Garavipe identiteti žurnalistesko šaj te istemalkerolpe numa sar poagorutno vastušea vaš te kedenpe informacie: te sine kaj bisuksesea istemalkerenape aver metodja, te sine kaj informacie našti te kedenpe pedo aver čhane, thaj numa te sine kaj ano pučipe informacie kotar but baro semnipe vaš publikake. 

• Ani situacia garavipe identiteti žurnalistesko, musaj kotar odova te ovol informišimo redaktoripe, a delape propozalo ini te konsultuinolpe juridikako turvinutno vaš šajipeske juridikake konsekvence. 

5. Pedo rodipe redaktoresko žurnalisti šaj te mothavol identitei hanigako savo mangela te ačhol anonimno, a redaktori manglape te uluvinol anonimnipe hanigako. 
Direkcie:
• Te sine kaj hanig informaciako bianavduno, redaktori musaj te ovol informišinol kotar identiteti hanigako, soske ini žurnalisti ini redaktori sitor godarutne vaš čačipe ikalda informaciako. 

• Žurnalisti siole hakaj ta na mothavol identiteti anonimno (pačavutno) hanigako e redaktoreske. Ani odoja situacia, redaktori šaj te anav pratsav kotar biikljovipe informaciako savi lelili kotar oleske bipendjardo hanig, thaj akaja procedura pedo Kodeksi nane cenzura. 

6. Tikne beršutne, ano principi, šaj te intervjuišinenpe numa kana odote sito jase uzo avazipe daj/dako jase dikhlardutnosko. 

7. Žurnalisti khonik našti te bilačo istemalkerol emocie aver manušenge, olengo bidjanipe jase nakobor manglape djanipe te rezonuinen. 

Direkcie:
• Haniga informaciake savenca žurnalisti vakharela nane savakht djande kotar zoralipe medijengo thaj konsekvence save olenge phenipe, šaj te ovel olen pedo olende personalno, sar ini pedo manuša vaš savenge vakharena. E žurnalistjenga profesia biphando sito djandipasko bilačho istemalkeripe, hema ini bisama saveski šaj konsekvenca ovela bilačho istemalkeripe e djenesko savea vakharelape. 

8. Žurnalisti našti maškar manuša te čhivol bisebepeski dar ni te čhivol hohavne manglipe. 

Direkcie:
• Žurnalisti savo manglipa, poulavdipe vaš “atraktivipe” tekstesko/artiklosko, zumavinela bifundome daraipe thaj manglipe drabarutnenge/dikhavnenge/šunavdenge, pedo majekstremno čhane phagela etikako kodeksi. 

VII  PAČAVIPE PRIVATIPE

1. Žurnalisti pačavinela privatipe, barikanipe thaj integriteti manušengo kotar save hraminela. Hakaj pedo privatipe sito potang kana sito alavi kotar publikake persone, a poulavdipe legardutne publikake funkciengo. 
Direkcie:
• Kana raportirinelape kotar bibahtalipe thaj došalimaske keripe, nane mukhlo te ikalolpe anava thaj fotografie viktimjengo thaj kerdutnengo save olen šuže identifikuinena. Adjahar, nane mukhlo ni te ikalolpe nisave gendja save šaj indirektno te sikaven identiteti daj viktimesko, jase daj kerdutnosko, poangle ze so kompetentno organi odova oficielno mothavela. 
• Žurnalisti musaj te ovel ole godaripe kotar zoralipe medijengo, jase kotar šajipe konsekvencengo pedo viktimi jase kerdutno te sine kaj mothavelape olengo identiteti. Poulavdipe musaj te ovel ole ano dikhipe pharipe šajipaske konsekvencengo ani situacia eventualno doš/došalipaski premisa ano raportiripe. 
• Ini kana te sine kompetentno raštrako organi ikalela gendja save perena ano domeni privatipasko kerdutnosko jase viktimesko, medije odoja informacia našti te mothaven. Doš raštrako organesko na talo haljovela “mukhlipe” vaš phagipe etikake principja profesiake. 

• Publikake persone poangleder djanena kaj olengo hakaj pedo privatibe dji jekh thane limitirimo, hema ano jekha-jekh vakhti odova na semninela kaj medije šaj odova te phagen bi nisavo sebepi thaj mothovdipe. 
• Gendja kotar privatno djivdipe publikake personengo iklona numa te sine kaj sito ano interesi publikako, jase te sine kaj siolen direktno konsekvence pedo pobut manuša, te sine kaj siton ano kontra rig e iloa funkciako savi odoja persona kerela, jase idejenca save publikano mothavela. 

• Ani situacia meribe publikaka personako, medije musaj te oven ulavdo “putarde akjenca” e informacienca save odola persona palo vakhti phanena daj došalimaske keripa jase informacienca save ole diskriminišinena. Ini te sine kaj ano pučipe informacia kotar publikako semnipe, žurnalisti musaj te ovol djando kaj mule persone kanunea siton tromalutne kotar podur došalimasko rodipe. 
2. Žurnalistja thaj redaktorja poulavdipe manglape te cidenpe kotar spekulacije thaj te cidenpe te legaren nakobormanglape verifikuime pozicie ano raportiribe kotar bibahtalipe thaj tragedie ano save si mule jase pharo čalavdime materialno thaj aver interesja dizutnenge. 
3. Ano raportiribe kotar amalikane keripe save čhivena ini personalno dukh thaj šok, žurnalisti manglape pere pučipe te adaptirinol adjahar kaj sikavena ilo e hačaripasko thaj diskreciako. 
Direkcie:
• Fotografja thaj kamermajna manglape, kana fotografišinena viktimja bibahtalipaske thaj baro mudaripaske, kerena buti pačavipa thaj sikavena hačaripe e viktimjenca. 
4. Žurnalisti siole obligacia te sigurinol kaj čhavoro na ovela talo trašaripe jase sito talo riziko vaš iklovipe olesko anav, fotografia jase lavavdipe oleske mujea, kherea, kupatna ani savi djivdinela jase pendjardutne trujalipna. 
Direkcie:
• Djenutne raštrake thaj publikake instituciengo save kerena buti vaš uluvipe čhavorengo daj drom nane djande kobor presia medije thaj čhane olenga bukjako kerena. Gendja save on dena žurnalistjenge but var talo haljovela putardipe identiteti tikneberšengo. Žurnalisti našti te bilačho istemalkerol olengo šukar mangipe jase bidjandipe. Informacie save lelile kotar doktori, socialno bućarno, edukatori, thaj aver, a save direktno jase indirektno bičalena pedo identiteti tikne beršutnengo, našti te oven ikalde. 

VIII  ISTEMALKERIBE BARIKANIPASKE VASTUŠEA
1. Ano kedipe informacinego, fotografinego, dokumentjengo, audio thaj video lavavdipe žurnalisti istemalkera numa “parnemujeske” vastušenca. 
Direkcie:
• Žurnalisti thaj redaktori našti te ikalen materiali savo lelilo uzo ažutipe garavde kamerengo, apartja vaš garavno šunibe, jase bimandatesko garavdo šunibe, numa kana odolea uluvinelape publikako interesi (po misal iklovipe informaciengo kotar riziko djivdipasko thaj sastipasko dizutnengo, korupcia, bilačho istemalkeripe funkciako thaj aver). 
• Vaš istemalkeripe akale misalesko musaj te oven šuže normirime thaj transparentno redakciake procedure. 

• Biphando sito e žurnalistjenga profesia te kedenpe informacia devipa mito hanigake. 

2. Žurnalisti na manglape te lungarol te čhivol pučipe, telefonirinol, fotografišinol jase te lavavdinol privatno persona palo so ruidjisalo te cidolpe kotar e buti. 

3. Presia pedo privatno persona te dol amboldipe pedo daj pučipe šaj te lugarolpe ini palo fulipe pučipasko, hema numa talo čhinavdipe kaj vaš odova si fundo publikako interesi. 
4. Hakaj žurnalistesko sitoj, ani relacia prekal raštrake thaj aver institucie ano kontinuiteti te čhivol pučipe vaš save adikharla kaj siton kotar interesi vaš publikake, bi dikhipa pedo odova kaj ruidjisalile odova te čhinen jase na. 

IX  PAČAVIPE AUTORIBASKO 
1. Medije thaj žurnalistja pačavinena thaj istemalkerena validno kanunipe vaš uluvipe autorjenge hakaja. Kana lelape mukhlipe vaš reprodukcia kotar aver hanig, odova kerelape uzo pačavipe autoresko thaj uzo phenibe hanigako. 

Direkcie:
• Te sine kaj parafrazirinelape aver autorjengo keripe jase rodipe, musaj te phenolpe autori, jase hanig. 

• Fotografie musaj te oven hramime anavea thaj angloanavea autoresko jase manginutnesko fotografiako. 

• Istemalkeripe autorjengo hakaj bimandatesko reprintea, kopiriba fotografia kotar stampime medije, “fuljaviba” (download) fotografiengo kotar interneti, adikharelape sar pharo čalavdipe akale Kodeksesko. 

• Fotografie našti te denpe aver personenge, organizacienge, institucienge thaj medienge bi avazipe autoresko.

2. Žurnalisti na ka sar poro te parafirinol, tekstja, tasvirja, ilustracie, fotografie, video thaj audio lavavdipe aver autorjengo. 

Direkcie:
• Te sine kaj pedo teksti/artiklo kerena pobut žurnalistja/bućarne, manglape te phenenpe sa persone save lele kotor ano keribe odole tekstesko/artiklosko, bi dikhipa pedo gabariti olengo bukjako, pedo olengo statusi thaj hijerarhiako pašloibe ano medijengo kher (honorarno bućarno, “tromalutno”, žurnalisti jase redaktori).
• Fotomontaža thaj lačharde fotografie musaj šuže te oven ulavde kotar dokumentarno fotografie. Drabarutnen/dikhavutnen našti te anenpe manglipa ani došalipasko djandipe. 

3. Žurnalisti manglape te fuljinol parafiribe tekstesko, fotografiako, tasviresko, ilustraciako, audio thaj video lavavdipe: 

- kana redaktoreska, lektoreska jase aver daj intervencia pharuvdisalo adjahar kaj prmisalo olesko gndipe, sar ini te sine kaj odola pharuvipe kontra e gndipaske thaj pačavipaske save siole žurnalisti. 
- ani situacia kana vaš odova žurnalisti siole sebepesko interesi (personalno siguripe, thaj aver).
Direkcie:
• Žurnalisti na manglape te parafirinol te sine kaj nane leloj kotor ano gatisaripe thaj ano keribe tekstesko, fotografiako, tasviresko, ilustraciako, audio thaj video lavavdipe. 

• Te sine kaj pharuviba pedoanavipasko, anavipasko thaj taloanavipasko redaktori pharuvinela gndipe thaj intonacia tekstesko, fotografiako, tasviresko, ilustraciako, audio thaj video lavavdipasko, žurnalisti manglape kotar odova te kerol sama e redaktoreske thaj te rodol pharuvipe. Te sine kaj redaktori na lela akala rodipe, žurnalisti siole hakaj te rodol te cidolpe olesko parafi, jase te cidol teksti, fotografia, tasviri, ilustracia, audio thaj video lavavdipe. 
4. Redaktori siole obligacia te šunol rodipe žurnalistesko vaš tana čhivol poro parafi talo teksti, fotografia, tasviri, ilustracia, fono thaj video lavavdipe te sine kaj žurnalisti adikharela kaj odolea ovela uškavdo olesko arakhibe. 

Direkcie:
• Istemalkeripe pseudonimi manglape te cidolpe. Te sine kaj ano pučipe informacia kotar bari sema vaš publikake, jase informacia savako iklovipe šaj te uškavol personalno arakhibe žurnalistesko, istemalkeribe pseudonimi adikharlape sar sebepesko. 

5. Arhivako audio thaj video lavavdipe musaj te ovol etiketirimo pedo adekvatno čhane. 

Direkcie:
• Fotografia uzo teksti/artiklo savo na ulo ano direktno keripe savo ilustruinela, musaj te ovol phendutni sar arhivaki. 

• Manglape šužo te etiketirinelpe sakoja fotografia savi uli direktno ano keripe, a sitoj vaš olako ilustruibe. 

X  ULUVIPE ŽURNALISTJENGO
1. Žurnalisti savo adikharelape akale kodeksea sile baro suporti thaj uluvipe akale profesionalno amalipasko. 

2. Žurnalisti savo adikharelape kotar profesionalno thaj etikake standardja siole hakaj pedo juridikako thaj materialno ažutipe ano uluvipe kotar pedozoralipe, presia, čhungaripe thaj aver negativno konsekvence vaš keripe žurnalistjengi profesia. 

3. Sako ko adikharela kaj žurnalisti čalavgja daj kotar djenutnipe akale kodeksesko šaj te rodol Krisi baripanipasko thaj Konsili vaš stampake. 
